Plastig / Gofalu am ein byd
Maes Ysbwriel Enfawr y Pasiffig
Mae’n bwysig bod y siaradwr/cyfranwyr yn siarad yn eu tafodiaith naturiol. Mae croeso i chi addasu yr eirfa, y brawddegau a’r darnau i wneud y gwasanaeth yn addas i’ch anghenion, dim ond i chi gadw’n ffyddlon i’r brif neges.    

PowerPoint (opsiynol): mae yna sleidiau Ppt i gyd-fynd â’r gwasanaeth.
Sleid 1: Teitl 
Sleid 2: Y geiriau isod.

· Gwrandewch ar y geiriau yma:- 

Draw acw mae'r môr mawr sy'n lledu i bob cyfeiriad, a phethau byw na ellid byth eu cyfri ynddo — creaduriaid bach a mawr. Mae'r llongau yn teithio arno, a'r morfil greaist ti i chwarae ynddo. Boed i ysblander yr Arglwydd gael ei weld am byth! (adnodau o Salm 104) 
Sleid 3: Harddwch y traethau/moroedd
· Rydyn ni i gyd eisiau mwynhau byw mewn byd hardd. Ond, mae’r moroedd, a’r creaduriaid sy’n byw yn y môr mewn perygl. Atebwch y cwestiwn yma’n onest – Be wyt ti’n wneud hefo dy sbwriel? 
· Wyt ti’n ei roi yn y bin? Wyt ti’n ei gadw yn dy boced, wedyn ei roi yn y bin? Wyt ti’n ei ailgylchu? ... Neu wyt ti’n ei daflu ar lawr? Mae yna rai pobl sy’n taflu eu sbwriel ar lawr heb feddwl o gwbl am y peth. Maen nhw’n rhy ddiog i gerdded i’r bin sbwriel agosaf, neu’n rhy ddiog i roi’r sbwriel yn eu poced er mwyn mynd â fo adref a’i roi yn y bin.

· “Be ydy’r ots am un botel blastig?” Neu, “be di’r ots am un bag plastig?” – Y broblem ydy bod yna filoedd o bobl ddiog i’w cael! Ac felly mae ots am filoedd o boteli plastig a miloedd o fagiau plastig. Be sy’n digwydd iddyn nhw? 
· I ble mae’r holl sbwriel plastig yn mynd? Edrychwch yn ofalus y tro nesaf dych chi’n cerdded ar hyd y stryd, ar hyd y traeth neu ar lan afon. Mae yna sbwriel plastig ym mhobman. 
Sleid 4: Llun yn cymharu maint Ffrainc a Chymru.
·  Ydych chi wedi clywed am y ‘Great Pacific Garbage Patch’? Dyma’r maes sbwriel mwyaf yn y byd – mae’r maes sbwriel yma’n gorchuddio rhan o’r Môr Tawel – y Pasiffig – sydd ddwy waith maint Ffrainc, ac mae Ffrainc 26 gwaith yn fwy na Chymru! Fedrwch chi ddychmygu Cymru i gyd yn boddi o dan sbwriel, heb ddim gwair, na blodyn na phlanhigyn i’w weld? 
Sleid 5 a 6: Lluniau o sbwriel
· Mae tua miliwn o adar môr, a chan mil o anifeiliaid gwyllt yn marw bob blwyddyn oherwydd y plastig sy’n arnofio ar y môr ac sy’n llygru’r traethau. 
Sleid 7

· Mae Ynysoedd Midway 2,800 o filltiroedd i’r gorllewin o California, a 2,200 o filltiroedd i’r dwyrain o Siapan, ac mae’n sbwriel ni’n lladd anifeiliaid ac adar yno. 
Sleid 8, 9 a 10 – llygredd ar draeth; corff aderyn yn llawn o blastig; môr–grwban yn dioddef oherwydd llygredd.

Mae yna dopiau poteli, cribau gwallt plastig; teganau bach plastig; cottonbuds; bagiau siopa plastig; brwshis dannedd a phob math o sbwriel dynol yng nghyrff marw adar a môr-grwbanod. (Os dych chi’n defnyddio’r PowerPoint, tynnwch sylw at sleid 10 – “Aeth y môr-grwban yma’n sownd mewn cylch plastig pan oedd o’n fach, a doedd ei gragen ddim yn gallu datblygu’n iawn wrth iddo dyfu.”)
· Yn llyfr cynta’r Beibl, sef Genesis, mae Duw yn dweud fod y byd a’i holl greaduriaid ‘yn dda’. Nid i ddifetha’r byd y cafodd pobl eu creu, ond i ofalu am y byd. Ein cyfrifoldeb ni ydy gofalu am yr amgylchfyd ac nid ei ddifetha a’i lygru.
Sleid 11: y geiriau isod.
· I orffen gwrandewch ar y geiriau yma: (mwy o Salm 104)  
O Arglwydd, rwyt ti wedi creu cymaint o wahanol bethau! 
Rwyt ti wedi gwneud y cwbl mor ddoeth. Mae'r ddaear yn llawn o dy greaduriaid di!
Gobeithio y byddwn ni i gyd yn meddwl dwywaith cyn taflu sbwriel ar y llawr o hyn ymlaen. 

Gweddïwn ‘Weddi’r Arglwydd’ gyda’n gilydd, Ein Tad.......
Neu:

Gweddïwn: Ein Tad, diolch i ti am greu byd rhyfeddol o hardd, gydag anifeiliaid, a physgod a chreaduriaid o bob math. Rydyn ni’n teimlo’n drist iawn pa dyn ni’n sylweddoli fod ein sbwriel ni’n gyfrifol am ladd degau o filoedd o’r creaduriaid yma bob blwyddyn. Helpa ni i barchu ein byd, ac i beidio â bod yn bobl ddiog. Amen.

